
ТАБИАТ БАРЈАРОРЛИГИНИ АСРАШ —
БУРЧИМИЗ

Форумда Экология, атроф-муҳитни муҳофаза қи-
лиш ва иқлим ўзгариши вазири Азиз Абдуҳакимов, 
Бош прокурор ўринбосари Шерзод Тўхтабоев, Ўрмон 
хўжалиги агентлиги директори Эркин Муҳиддинов, 
Олий Мажлис Қонунчилик палатаси Экология ва 
атроф-муҳитни муҳофаза қилиш масалалари қўмита-
си раиси Хайрулло Гаппоров, соҳа ходимлари, халқа-
ро экспертлар ва оммавий ахборот воситалари вакил-
лари иштирок этди. 

Марказий Осиё 
атроф-муҳит ва иқлим 
ўзгаришини ўрганиш 
университетида “Халқаро 
ўрмонлар куни”га 
бағишланган халқаро 
форум бўлиб ўтди.

Давоми 3-саҳифада

ПАРЛАМЕНТЛАРАРО 
ИТТИФОЈНИНГ  
150-ЮБИЛЕЙ АССАМБЛЕЯСИ 
МАРКАЗИЙ ОСИЁ УЧУН  
ЯНГИ СИЁСИЙ ИМКОНИЯТЛАР 
ЭШИГИНИ ОЧАДИ

4–5-апрель кунлари “Силк Роад 
Самарканд” мажмуасининг конгресс 
марказида Ўзбекистонда экология ва 
иқлим ўзгариши соҳасидаги энг йирик 
тадбирлардан бири — Самарқанд иқлим 
форуми бўлиб ўтади.

“Марказий Осиё экологик муаммоларга 
дуч келмоқда: барқарор ривожланиш 
ва фаровонлик учун минтақавий 
бирдамликни мустаҳкамлаш” 
мавзусидаги форум иқлим ўзгариши 
ва барқарор ривожланишнинг долзарб 
масалаларини муҳокама қилиш учун 
етакчи глобал экспертлар, ҳукумат 
расмийлари ва халқаро ташкилотлар 
вакилларини бирлаштиради.

Тадбирда 82 давлатдан делегациялар, 
жумладан, давлат раҳбарлари, атроф-
муҳит, иқтисодиёт ва сув ресурслари 
бўйича масъул вазирлар, шунингдек, 
БМТ, халқаро молия институтлари ва 
экспертлар иштирок этади.

Отахон кескин ўнгга бурилиб, катта 
йўл ўртасида ётган елим идиш қопқоғи-
ни энгашиб олди ва қўлидаги пакет-
га солиб қўйди. “Товба, – деб қўйдим 
ичимда, – ҳозирги кунда ҳар қадамда 
учрайдиган жимитдайгина қопқоқчага 
шунча оворагарчиликми?” Бунга ортиқ 
даражада эътибор қилмаган бўлардим. 
Аммо яна олдимга тушиб кетаётган 
отахон кутилмаганда тўхтади. Шу ора-
да мен отахонга анча яқин келиб қол-
дим. Унинг кийимлари анча кирланиб 
кетган, соч-соқоли ҳам парваришсиз 
эканлиги диққатимни тортди. Отахон-
нинг олдида йўлак билан майсазорни 
ажратиб турган бетон тўсиқ устида 
ичига тупроқ тўлдирилган, дарахт бар-
ги ва шохчаларини гўёки гул қилиб 
ўтқазиб қўйилган бир қанча елим қо-
пқоқчалар қатор териб қўйилганди. 
Афтидан, йўлак ёқасидаги кўп қават-
ли уйда яшовчи болалар кеча шу ерда 
ўйнашган-у, кеч кириб ўйинларини 
шундоқ қолдириб кетишганди. Отахон 
бир елим қопқоқчаларга, бир атрофга 
олазарак тикиларкан, уларни олишга 
ҳам, айни дамда ташлаб кетишга ҳам 
журъат қила олмаётганди. Яқинлашиб 
қолганим боис отахон беихтиёр менга 
тикилди. Тикилди-ю, зудлик билан ни-
гоҳларини олиб қочди. Шунда бир со-
нияга бизнинг кўзларимиз тўқнашди. 
Унинг кўзларида қандайдир саросима, 
ишончсизлик, одамнинг раҳмини кел-
тирадиган даражадаги мулойимлик ва 
жовдираш зоҳир эди.  

Мен ўтиб кетдим. Ўтиб кетдим-у, 
аммо отахоннинг жовдираган нигоҳла-
ри кўз ўнгимда қотиб қолди. Нимага-
дир, кун давомида отахонни ўйладим. 

* * *
Инсон ҳаётидаги арзимас туюлган 

бир воқеа унинг шу пайтгача билган, 
аммо диққат қилмаган ҳақиқатлари 
борлигини эслатиб қўяди, баъзан. Мен 
ҳам юқоридаги воқеа сабаб айрим ҳаёт 
ҳақиқатларини қайтадан англагандек 
бўлдим. 

* * *
Биринчи ҳақиқат. Аллоҳ Инсонни 

махлуқотлар ичида энг азиз ва мукар-
рам қилиб яратган. Модомики шундай 
экан, унинг ўй-хаёли ҳам, шаклу-ша-
мойили ва амали ҳам шунга мос бўл-
моғи лозим. Инсонлар учун ҳар ишда 
бир чегара бордирки, ўша чегарадан 
чиқиш “тубанлик” деган тушунча би-
лан изоҳланади. Тубанлик эса инсон-
га хос қусур, аммо инсонийликка хос 

фазилат эмас. Инсонийлик мақомида 
қолиш ва юксалиш машаққат талаб қи-
лади, тубанлик ботқоғи сари эниш эса 
осон. Донишманд Суқрот билан боғлиқ 
қуйидаги ривоятга диққатингизни қа-
ратмоқчиман: 

“Суқрот табиат қўйнида илми  
толибларга машғулот ўтаётган паллада 
ўз даврининг бир сатанг хоними муқом 
билан келиб, Суқротни мот қилмоқчи 
бўлибди.

– Эй Суқрот, – дебди сатанг, – ёш йи-
гитчаларни йиғиб, нималар деб улар-
нинг бошини қотиряпсан? Кел, баҳс 
бойлашамиз, сенинг ҳунаринг зўрми 
ёки менинг амалимми? Хоҳласанг, бир 
муқом қилсам, сабоғингдаги йигитча-
ларнинг кўпи менинг ортимдан эрга-
шади.

– Тўғри айтяпсан. Агар муқом билан 
чорласанг, улар сенинг ортингдан кети-
шига мен ҳам ишонаман. Аммо билиб 
қўй, мен ўз ҳунарим билан йигитларни 
инсонийликнинг улуғ мартабасига, сен 
эса ўз амалинг билан уларни тубанлик 
ботқоғига етаклаяпсан.  Чунки юқори-
га чиқиш ҳар доим қийин, пастга эниш 
эса осон бўлган, – деган экан Суқрот”. 

* * *
Иккинчи ҳақиқат. Ҳаётнинг ярми 

шукрдан, ярми сабрдан иборат, дейи-
шади. Дарҳақиқат, инсон истаса, ҳар 
қачон ва ҳар қандай вазиятда ҳам шукр 
қилиш учун ўзида асос топа олади. Бо-
рига қаноат, етказганига шукр ва йўғи-
га сабр қилиб яшаш иймонли киши-
нинг фазилатидир. 

Навоий ҳазратларида шукр ҳақида 
шундай ҳикматни ўқиймиз: “Кийиш 
учун оёқ кийиминг бўлмаса, кийиш 
учун оёғи йўқларни кўриб шукр қил”. 

* * *
Учинчи ҳақиқат. Фарзанд – Ал-

лоҳнинг улуғ неъмати. Агар сиз ушбу 
неъмат билан сийланган бўлсангиз, би-
лингки, яратганнинг суюкли бандалари 
қаторидасиз. Аммо, ўзингизга боғлиқ 
жиҳатлари ҳам борлигини унутманг. 
Қоқилганингда суянч, қариганингда та-
янч, бетоблигингда дармон бўладиган 
фарзандларга тўғри тарбия берилса, 
диний ва дунёвий илмлар ўргатилса, 
инсонга икки дунё саодатини бахш эта-
ди. Аксинча бўлса, оқибати ҳам аксин-
ча бўладики, бундан бандаларини Ху-
донинг ўзи асрасин. 

Жамият тараққиётининг бугунги 
босқичида инсонлар орзу-ҳаваслар 
қурбонига айланиб бормоқда. Аслида 

катта бўлмаган ин-
сонлар эҳтиёжи то-
бора катталашиб, 
мазмун-моҳияти-
ни йўқотиб, қи-
ёфасизлик касб 
этиб улгурди. Кеча 
бирламчи эҳти-

ёжларининг қонди-
рилмаслигидан азият 

чеккан инсонлар бугун орзу-ҳавасла-
рининг амалга ошмаслигидан озор чек-
моқдалар. Шу тариқа давом этадиган 
бўлса, эртага инсоният тараққиётининг 
интиҳоси ўта ортиқ даражадаги фаро-
вонлик билан боғланиши ҳам эҳтимол.

Бугунга келиб бизнинг жамиятимиз-
да одамларга бир қаватли уй пастлик, 
4-5 хонали уйлар торлик қилиб қолди. 
Ваҳоланки, қадим ота-боболаримиз юз 
йил яшайманми-йўқми, шунга шунча 
даҳмазами, деган хаёл билан уй-жой 
қилмасдан чайлада яшаб ўтишган 
экан. Бу гапларда қанчалик ҳақиқат 
бор, билмадиму, аммо унинг замири-
да инсонларни ортиқча орзу-ҳаваслар-
дан қайтариш билан боғлиқ пурмаъно 
ҳикмат яширингани бор гап. Бугунги 
кундаги тўйлар, турли тадбир ва маъ-
ракалардаги ҳаддан ортиқ чиқимларни 
қайси мантиқ билан изоҳлаш ва оқлаш 
мумкин, деб ўйлайсиз. Таниқли журна-
лист Аҳмаджон Мелибоевнинг бундан 
10-15 йил олдинги Америка таассурот-
лари билан боғлиқ мақоласида “Битта 
ўзбекнинг эрталаб соат еттида 400-500 
кишига текин ош беришини оддий аме-
рикаликка тушунтириш мумкин эмас” 
деган фикрни ўқиган эдим. Дарҳақиқат, 
фаровонлик даражасига бутун инсони-
ят ҳавас қиладиган Америкада ҳам биз-
нинг тўйларимиздаги ортиқча чиқимни 
тушуна олишмайди. Чунки уларнинг 
ҳаёт тарзи, турмуши ва амаллари ҳа-
ётий мантиқ қоидаларига асосланган. 
Шунинг учун ҳам улар бизга ўхшаб 
тўрт кишилик меҳмон дастурхонига 
ўн кишига етадиган таом тортишмай-
ди, қорни тўйган меҳмонни яна овқат 
ейишга мажбурлашмайди. Энг ёмони, 
меҳмонига бор-будини тўкиб солган 
ўша ўзбек оиласи фарзандига китоб со-
тиб олишга, уларни турли спорт ва фан 
тўгаракларига бериш учун чиқимга 
келганда эса оғринади. Тушунарсиз 
мантиқ: аслида ҳеч қандай аҳамиятга 
эга бўлмаган нарсаларга мол-мулки-
мизни совурамиз, аммо келажагимиз 
кафолати учун маблағимиз йўқ. Асли-
да бундай номақбул тушунчанинг авж 
олишига бизнинг атрофимиздагилар 
тасаввуридаги алдамчи қиёфамиз-
ни шакллантиришга, сохта ҳурмат ва 
ёлғон обрў қозонишга бўлган интили-
шимиз сабаб бўлмоқда. 

Аммо унутмаслигимиз керакки, 
“Энг яхши сармоя бу фарзандларнинг 
ўқиши ва тарбиясига сарфланган сар-
моядир”.

* * *
Тўртинчи ҳақиқат. Пул, бойлик ас-

лида, инсоннинг ҳаётда муносиб яша-
ши ва орзу-ҳавасларининг рўёбга чиқа-
риши учун бир воситадир. Аммо ҳар 
қандай жамиятда бойларнинг обрў-эъ-
тибори ва мавқе-мартабаси камбағал-
ларникига қараганда анча устун бўлиб 
келган. Бунинг мен англаган сабаби 
қуйидагича: камбағал одам кимга ёки 
нимагадир қарам ва бу қарамлик унинг 
руҳиятида у ёки бу даражада  зуҳур то-
пади. Бой одамларда эса ўша қарамлик 
туйғусининг йўқлиги ҳам ўз навбати-
да уларнинг фикрлаш тарзига таъсир 
қилади. Ишонишингизни хоҳлардим, 
бойлик, айни пайтда камбағаллик ҳам, 
руҳият ва фикрлаш билан биз ўйла-
гандан кўра кучлироқ боғлиқдир. Ки-
шиларнинг бойлик ва камбағаллик на-
тижасидаги фикрлаш тарзи уларнинг 
жамиятдаги мавқеини белгилайди. 
Ҳарҳолда, бойлик билан жамиятда эри-
шиш мумкин бўлган жуда кўплаб мар-
раларни забт этиш мумкин. Камбағал 
одамки қарамлик туйғуси исканжасида 
руҳияти шикастланар экан, муҳтож-
ларнинг ҳолини тасаввур қилиш қийин 
эмас. Муҳтож кишининг майиб руҳи-
ятида синиқлик ва ҳаётга муносабати-
да ҳадиксираш мавжуд. Бу синиқлик 
унинг бутун борлиғи ва руҳиятига син-
гийди ва кишиларга, воқеаларга муно-
сабатида ўз аксини топади. Муҳтож ки-
шидан ақлли фикр чиқиши мумкиндир, 
аммо бу фикрнинг ақллилигига омма-
да шубҳа бўлади. Муҳтож кишининг 
чорловларига омма эътибор қилмайди, 
улардан йўлбошчи чиқиши ўта муш-
кул, ҳатто мумкин бўлмаган ҳодисадир. 
Камбағал ва муҳтожларнинг қарор қа-
бул қилишлари қийин кечади, бу жара-
ёнда уларда ҳадиксираш, иккиланиш ва 
хато қилишдан қўрқиш ҳисси устунлик 
қилади. Бу қўрқув ҳисси баъзан меъёр 
тушунчаси чегарасидан чиқади ва ақл-
га бўйсунмайди, натижада, аслида аҳа-
мияти умуман йўқ қарорларда ҳам на-
моён бўлиб қолади. Шу тариқа муҳтож 
кишининг “мен”и йўқолиб, руҳияти си-
ниб, фикрлаш тарзи торайиб, ўзи май-
далашиб бораверади. 

«Агар ҳаётдан ҳам азизроқ нарса 
бўлса, бу соғлиқдир, агар ўлимдан ҳам 
қўрқинчлироқ нарса бўлса, бу хаста-
ликдир. Агар ҳаётга тенг бирор нарса 
бор бўлса, бу бойликдир, агар ўлимга 
тенг бирор нарса бўлса, бу камбағал-
ликдир», – деганда Бузургмеҳр нақадар 
ҳақ гапни айтган.

* * *
Азизлар! Инсон бўлиб туғилгани-

миз, бу – омад, Инсонлик мақомида 
қолиш ва унга муносиб бўлиш, бу – ма-
шаққат, Инсонийликнинг улуғ мартаба-
сига кўтарилиш эса Саодатдир. Саодат-
ли умр ҳар биримизга насиб этсин!

Умид ХЎЖАМҚУЛОВ

¥АЁТНИНГ ОДДИЙ ¥АЈИЈАТЛАРИ
Янги дарс мавзуси бўйича тайёрлаган материалларимни 

бир қур кўздан кечириб чиқиш учун бугун ишга 
одатдагидан кўра барвақтроқ отландим. Машинамни 
институт жойлашган маҳалла муюлишида қолдириб, 
катта йўл ёқасидаги пиёдалар йўлагидан институтга 
яқинлашяпман. Кўринишидан эртароқ кексаликни 
бўйнига олган, қаддини бир оз олдинга эгиб юрувчи бир 
отахон мендан бир неча одим олдинда борарди. 


